epodos pentasyllabos

ApTHON. GL VI 161. 17 sqq. secunda ode (scil. Horatii) cum epodo sapphi-
cum metrum continet. quod quamvis sit ab Alcaeo inventum, sapphicum
tamen hendecasyllabum a numero <syllabarum> nuncupatur, ideo quod eo
frequentius usa sit Sappho quam Alcaeus repertor. huius mensura quarto colo
concluditur. tres enim, qui sunt pares, hendecasyllabi existunt ita, (Hor. carm.
12.1sqq.)

iam satis terris nivis atque dirae

grandinis misit pater et rubente

dextera sacras iaculatus arces.
vides sensum <non> esse, nisi epodo claudatur; quid enim fecerit Iuppiter au-
diendum est:

terruit urbem
implevit expectationem sensus. quod metrum vocatur dimoeron epicon, ideo
quod duos pedes heroos accipiat, dactylum et spondeum. quidam pentasylla-
bon epodon dixerunt a numero syllabarum: alii trimoeron epicon: est enim
pars tertia epici versus, ut (Verg. Aen.11)

arma virumque cano Troiae qui terruit urbem. [G.P.]

